
[bookmark: _Hlk172538695]
Uunga siunnersuut:

Tarnip pissusiinik ilisimasallit pillugit Namminersorlutik Oqartussat nalunaarutaat

Peqqinnissaqarfiup aqunneqarnera, aaqqissuussaanera kiisalu peqqinnissamut tunngasutigut sullissisut aamma tarnip pissusaanik ilisimasallit pillugit Inatsisartut inatsisaanni nr. 27, 18. november 2010-meersumi § 3. imm. 2, § 4, § 9, imm. 3, aammalu § 12 , tak. Namminersorlutik Oqartussat nalunaarutaat nr. 46, 26. september 2023-meersoq naapertorlugit aalajangersarneqarpoq:

Kapitali 1
[bookmark: _Hlk93522098]Atuuffia

  § 1.  Nalunaarummut ilaatinneqarput:
1)  sulineq tarnip pissusiinik ilisimasalittut sulisinnaatitaanermut akuerisaasunit ingerlanneqartoq, tak. § 3. 
2)  sulineq tarnip pissusiinik ilisimasalittut sulisinnaatitaanermut akuerisaasimanngitsunit ingerlanneqartoq, tak. § 2.
  Imm. 2.  Nalunaarummi uani tarnip pissusiinik ilisimasallit tassaapput tarnip pissusiinik ilisimasalittut sulisinnaatitaanermut akuerisat, tak. § 3, aamma tarnip pissusaanik ilisimasalittut sulisinnaatitaanermut akuerisaanngitsut, tak. § 2.

Kapitali 2
[bookmark: _Hlk93522175]Taaguutip illersugaanera

  § 2.  Tarnip pissusiinik ilisimasalittut imminnut taasinnaatitaasut kisimik tassaapput ilisimatusarfimmi qaffasinnerusumilluunniit ilinniarfimmi allami tarnip pissusiinik tunngatillugit misilitsinnermi kandidatitut (cand.psych) angusisimasut imaluunniit tassunga assingusumik qaffasissusilimmik misilitsillutik angusisimasut.
  Imm. 2.  Assingusumik misilitsissimanerup akuerineqarnissaanut qinnuteqaat imm. 1 naapertorlugu Nunatsinni Nakorsaaneqarfimmut nassiunneqartassapput, taanna misilitsinneq tarnip pissusiinik kandidatitut misilitsinnermut assingusutut nalilerneqarsinnaanersoq aalajangiisarpoq.  
  Imm. 3.  Nunatsinni Nakorsaaneqarfiup qinnuteqaatinik suliarinninnermut atatillugu imm. 2 naapertorlugu, pisariaqartillugu immikkut ilisimasalimmit ikiorserneqarnissaq qulakkiissavaa.
  
  § 3.  Tarnip pissusiinik ilisimasalittut sulisinnaatitaanermut akuerisaasutut imminnut taasinnaatitaasut kisimik tassaapput:
1)  tarnip pissusiinik ilisimasalittut Danmarkimi sulisinnaatitaanermut akuerineqarsimasut, Danmarkimi Psykolognævnimit akuerineqarsimasut, imaluunniit
2)  nunani allani tarnip pissusiinik ilisimasalittut sulisinnaatitaanermut akuerineqarsimasut, Nunatsinni nakorsaaneqarfimmit akuerineqarsimasut.
  Imm. 2.  Nunatsinni Nakorsaaneqarfiup nunani allani tarnip pissusiinik ilisimasalittut qinnuteqaatinik suliarinninnermut atatillugu, imm.1, nr. 2 malillugu sulianik ilisimasalimmit ikiorneqarsinnaavoq.
[bookmark: _Hlk93522275]
Kapitali 3
Tarnip pissusiinik ilisimasallit pisussaaffii

Tunngaviusumik pisussaaffiit 

  § 4.  Tarnip pissusiinik ilisimasallit sulinerminni peqqissaarnermik nalunngeqatiginnissutsimillu takutitsinissamut pisussaaffeqarput. 
  Imm. 2.  Tarnip pissusiinik ilisimasallit tarnip pissusiinik ilisimasalittut nalunaarusiornerminni piviusorsiorlutillu tunngavilersuilluassapput.

[bookmark: _Hlk93522575]Nalunaarsuinissamut pisussaaffeqarneq

  § 5.  Tarnip pissusiinik ilisimasallit tarnip pissusiinik ilisimasalittut siunnersuinertik, misissuinertik katsorsaanertillu nalunaarsortassavaat. 
  Imm. 2.  Nalunaarsuiffik tassaavoq katsorsarneqartup journalia, katsorsarneqartoq, katsorsarneqartup misissorneqarnera siunnersorneqarneralu aamma katsorsaanerup ingerlanera pillugit nalunaarsuiffiusoq.
  Imm. 3.  Nalunaarsuiffiit isumannaatsumik inissisimatinneqassapput, taamaalilluni inuit susassaqanngitsut nalunaarsuiffimmi paasissutissanik pissarsisannginnissaat takunnissinnaassanngimmata.
  Imm. 4.  Tarnilli pissusiinik ilisimasallit inatsit naapertorlugu pisortat suliffeqarfiisa aaqqissugaannik kinaassutsimik isertuussisumik siunnersuisimanerit nalunaarsorneqarnissaannut pisussaaffeqanngillat. 

[bookmark: _Hlk172538122]  § 6.  Tarnip pissusiinik ilisimasalik katsorsarneqartunut tamanut immikkut ataatsimik nalunaarsuisassaaq, tak. imm. 2-6, aamma § 7.
  Imm. 2.  Nalunaarsuiffik pappialaalluniluunniit elektroniskiussaaq. Pappialamut ilaannakortumik nalunaarsuinermi ilaannakortumillu elektroniskiusumut nalunaarsuinermi, nalunaarsuiffinni marlunni pineqartuni paasissutissat suut nalunaarsorneqarnersut erseqqissumik takuneqarsinnaassapput. 
  Imm. 3.  Nalunaarsuiffimmi paasissutissat ullulerneqassapput aamma tulleriiaarlugit inissinneqassapput. Naalisaanerit atorneqarpata, nakkutilliisunit paasineqarsinnaasuussapput.
  Imm. 4.  Pappialamut nalunaarsukkat atuaruminartuussapput aamma piiarsinnaanngitsumik allanneqassapput, assersuutigalugu kuglepennimik atuinikkut.
  Imm. 5.  Nalunaarsuiffimmi paasissutissat piiarneqassanngillat imaluunnit atuaruminaattunngortinneqassanngillat. 
  Imm. 6.  Nalunaarsuiffimmi aaqqiissuteqarnissaq ilanngussinissarluunniit pisariaqassappat, aallaqqaammut oqaasertaliussat atuutiinnarneqarnissaat tarnip pissusiinik ilisimasallip qulakkiissavaa. Kina aaqqiissuteqarsimanersoq ilanngussisimanersorluunniit aamma qanga taakku pisimanersut takuneqarsinnaassaaq. Nalunaarsuiffimmi elektroniskiusumi paasissutissat siulliit aaqqiissuteqarnermi ilanngussaqarnermiluunniit allanngortinneqarsimasut, suli pissarsiarineqarsinnaassapput.

[bookmark: _Hlk172538185]  § 7.  Nalunaarsuiffik paasissutissanik makkuninnga imaqassaaq:
1)  Katsorsarneqartup aqqa, inuup normua najugaqarfialu.
2)  Katsorsarneqartup saaffiginninneranut pissutaasoq, tassunga ilanngullugu katsorsarneqartoq innersuunneqarsimanersoq.
3)  Tarnip pissusiinik ilisimasalittut misissuinerit, nalilersuinerit suliaqarnissamullu tunngaviusut.
4)  Tarnip pissusiinik ilisimasalittut siunnersuinerit katsorsaanerillu aallartinneqarsimasut.
5)  Tarnip pissusiinik ilisimasalittut siunnersuinerit, misissuinerit katsorsaanerillu pillugit paasissutissat suut katsorsartittumut tunniunneqarsimanersut.
6)  Kina tarnip pissusiinik ilisimasalittut siunnersuisimanersoq, misissuisimanersoq katsorsaasimanersorluunniit.
7)  Suliassaq, suliassamik uninngasoqarpat.
8)  Akuersissut, tarnip pissusiinik ilisimasalik siunnersuinermut, misissuinermut katsorsaanermulluunniit atatillugu taama ittumik pissarsisimappat, assersuutigalugu katsorsakkap angajoqqaatut oqartussaassusianit.
9)  Paasissutissat, tarnip pissusiinik ilisimasallip siunnersuinermut, misissuinermut katsorsaanermulluunniit atatillugu tigusimasai, pissarsiarisimasai ingerlateqqissimasaaluunniit.
10)  Peqqinnissaqarfimmut, oqartussanut paaqqinnittarfinnulluunniit attaveqarnissamut inassuteqaataasinnaasut.
11)  Allagaatinik takunnissinnaatitaanermik nalunaaruteqartoqarsimappat, paasissutissat sorliit tunniunneqarsimanersut, aamma kimut tunniunneqarsimanersut, tassunga ilanngullugu piginnaatitsissut atorneqarsimanersoq. 

  § 8. Tarnip pissusiinik ilisimasallit nalunaarsuiffitik kingullermik nalunaarsorneqarsimasoq tunngavigalugu minnerpaamik ukiuni tallimani toqqorsivimmiitissavaat. Nalunaarsuiffinnut pisortat ingerlatsiviini suliarineqartuni, aamma Allagaateqarfeqarneq pillugu Inatsisartut inatsisaat, piffissami sivisunerusumi toqqorsivimmiititsisussaanermik nassataqarsinnaasoq.
  Imm. 2.  § 12 naapertorlugu nalunaarsuiffiit nakkutilliinermi suliamut pingaarutillit, imm. 1 naapertorlugu  piffissaq qaangiutereersoq suli ingerlanneqartillugit toqqorsivimmiitinneqassapput.
  Imm. 3.  Imm. 1 naapertorlugu pisussaaffik atuutsiinnarneqassaaq tarnip pissusiinik ilisimasalik tarnip pissusiinik ilisimasalittut suliunnaareeraluartorluunniit, tassani pineqartup toqukkut qimagussimanera pissutigalugu. Toqukkut qimaguttoqarsimatillugu pisussaaffik toqukkut qimatanik naatsorsuisartut tamanna isumagissavaat, Nunatta Nakorsaaneqarfiani toqqorsimatinneqalernissaata tungaanut.
  Imm. 4.  Katsorsarneqartoq tarnip  pissusiinik ilisimasalimmi allami katsorsarneqarpat, nalunaarsuiffik imm. 1 avaqqullugu katsorsaasumut allamut toqqorsimatittussanngorlugu tunniunneqassaaq. Nalunaarsuiffimmik tunniussinissamut katsorsarneqartoq akuersissuteqartariaqarpoq. Tunniussinermi imm. 1 naapertorlugu piffissap toqqorsiveqarfiusup naanissaata tungaanut nalunaarsuiffimmik toqqorsimatitsinissamik akisussaaffik tarnip pissusiinik ilisimasalimmut nalunaarsuiffimmik toqqorsimatitsisumut tunniunneqassaaq. Tarnip pissusiinik ilisimasalik tunniussaqartoq taamaattoqartillugu paasissutissat taaneqartut minnerpaamik ukiuni tallimani tingummissavai: 
1)  katsorsarneqartup aqqa, inuup nomua aamma najugaa, 
2)  katsorsaanerup aallartinnera aamma naammassinera, 
3)  katsorsarneqartup akuersissutaa, kiisalu 
4)  tarnip pissusiinik ilisimasallip tigusisup aqqa, najugaqarfia aamma attaveqarnissamut paasissutissat attatissavai.

Kapitali 4
Allagaatinik takunnissinnaatitaaneq

[bookmark: _Hlk179436579]  § 9.  Napparsimasut pillugit nalunaarsuiffinnik allagaatinik takunnissinnaatitaanermut inatsisit, Napparsimasut inatsisitigut inissisimanerat pillugu Inatsisartut peqqussutaat §§ 20 aamma 21 naapertorlugit tarnip pissusiinik ilisimasallip sullitaata nalunaarsuiffiinut taamaaqataanut attuutissapput, tak. §§ 5-8.

Kapitali 5
[bookmark: _Hlk93523709]Nipangiussisussaatitaaneq aamma paasissutissanik ingerlatitseqqiineq il.il.

[bookmark: _Hlk179373708]  § 10.  Peqqinnissaqarfimmi sulisut nipangiussisussaatitaanerannut aamma paasissutissanik ingerlatitseqqiinissaannut inatsisit, tak. Napparsimasut inatsisitigut inissisimanerat pillugu Inatsisartut peqqussutaat, kapitali 5 aamma § 34 naapertorlugit, tarnip pissusiinik ilisimasalinnut immikkut assingusoq atuuppoq, inatsisiliorneq naapertorlugu peqqinnissaqarfimmi suliassanik isumaginnissinnaasutut akuerineqanngitsut, sulisut akisussaasut taakkua sinnerlugit iliuuseqarsinnaasut, imaluunniit malittarisassat immikkut ittut naapertorlugit peqqinnissaqarfiup iluani namminersorlutik suliassanik isumaginnissinnaasut, imaluunnit tarnip pissusiinik ilisimasallip inuussutissarsiutigalugu ingerlatsitsinerminik misilittangallit imaluunniit sullitap peqqissusaanut atatillugu ilimagisaqalernerluunniit aammali inuup nammineq inuttut atugai, paasissutissallu allat tusarliunneqarsinnaanngitsut.

Kapitali 6
Nakkutilliineq

Nakkutilliineq

  § 11.  Nunatsinni Nakorsaaneqarfik tarnip pissusiinik ilisimasallip sulineranik nakkutilliisuuvoq, tak. § 12, nr. 1-3, kiisalu tarnip pissusiinik ilisimasalittut taaguutinik atuineq, tak. § 12, nr. 4, Nunatsinni Nakorsaaneqarfiup tamanna pillugu Namminersorlutik Oqartussat nalunaarutaanni peqqinnissaqarfimmi sulisorisanik nakkutilliinermut inatsisit assigalugit aalajangersakkat naapertorlugit. 
[bookmark: _Hlk171408848]  Imm. 2.  Tarnip pissusiinik ilisimasalik sulinermini katsorsakkaminut ataatsimut imaluunniit arlalinnut navianaateqarsinnaasoq, sulinissaminut naleqqutinngilluinnarluniluunniit ilaannakortumik atorsinnaassuseqartoq, Nunatsinni Nakorsaaneqarfiup nakkutilliinera tunngavigalugu, tarnip pissusiinik ilisimasalimmut tusarniaanerup kingorna, Nunatta Nakorsaanerata tarnip pissusiinik ilisimasalimmut kiisalu sulisitsisumut pisoq nalunaarutigissavaa.   
  Imm. 3.  Nunatta Nakorsaanerata nalunaarutaa imm. 2 naapertorlugu tarnip pissusiinik ilisimasalittut allagartalimmut tunngassuteqarpat tak. § 3, imm 1, nr. 1, Nunatta Nakorsaanerata pisoq aamma Danmarkimi Psykolognævnetimut suliarineqartussanngorlugu ingerlatissavaa.
  Imm. 4.  Nunatsinni Nakorsaaneqarfiup imm. 2 naapertorlugu nalunaarut tunniunneqartoq politiinut nalunaarutigineqassanersoq nalilissavaa.  
  Imm. 5.  Nunatsinni Nakorsaaneqarfiup pisariaqartitsineq naapertorlugu qulakkiissavaa nakkutilliinermi suliap suliarineqarnerani ikiorteqarnissaq, tak. imm. 1. 
  Imm. 6.  Tarnip pissusiinik ilisimasalik pisussaaffeqarpoq Nunatta Nakorsaaneqarfiata qinnuteqarnera naapertorlugu paasissutissanik tamanik nakkutilliinerup ingerlanneqarnissaanut pisariaqartinneqartunik tunniussinissaminut.

  § 12.  Nunatsinni Nakorsaaneqarfiup nakkutilliinera § 11, naapertorlugu pingaarnertut pissutsinut makkununnga tunngavoq: 
1)  Tarnip pissusiinik ilisimasallip sulinera, tak. § 1, imm. 1, nr. 1 aamma 2.
2)  Tarnip pissusiinik ilisimasallip nalunaarsuisussaatitaaneermik eqquutsitsinera, tak. §§ 5-8.
3)  Tarnip pissusiinik ilisimasallip nipangiussisussaatitaanermik eqquutsitsinera, tak. § 10 
4)  Taaguutaanik atuineq, tak. § 3.

Nunatsinni Nakorsaaneqarfiup paasissutissanik ingerlatitseqqittarnera

  § 13.  Nunatsinni Nakorsaaneqarfik nakkutilliisussaatitaaneq § 11, naapertorlugu aamma suliamik ilisimasalimmit ikiorserneqarnissamut § 2, imm. 3, aamma § 3, imm. 2 malillugit naammassinninniarneq siunertaralugu pisariaqartitsisoqarpat paasissutissanik oqartussanut allanut ingerlatitseqqissinnaavoq. 
  Imm. 2.  Taamatuttaaq Nunatsinni Nakorsaaneqarfik Danmarkimi Psykolognævnetimut imm. 1 naapertorlugu paasissutissanik tunniussisinnaavoq.

Tarnip pissusiinik ilisimasallip sulinera pillugu naammagittaalliuutit

  § 14.  Peqqinnissaqarfiup iluani tarnip pissusiinik ilisimasallip suliai pillugit naammagittaalliuutit peqqinnissaqarfiup iluani napparsimasut naammagittaalliuuteqarsinnaanerat taarsiiffigineqarsinnaanerallu pillugit Inatsisartut inatsisaat naapertorlugu tunniunneqarsinnaapput. 

  § 15.  Tarnip pissusiinik ilisimasallit peqqinnissaqarfiup avataani pisortat suliffeqarfiini sulisut pillugit naammagittaalliuutit oqartussamit atorfinitsitsisumit suliarineqassapput.

Kapitali 7
[bookmark: _Hlk93527552]Pineqaatissiissutit pillugit aalajangersakkat

[bookmark: _Hlk93527645]  § 16.  Ussassaarinikkut, nalunaaruteqarnikkut, allagartaliinikkut, saqqarmiuusamik atuinikkut imaluunniit allatut tunngavissaqanngitsumik tarnip pissusiinik ilisimasalittut akuerisaasimasutut imaluunniit tarnip pissusiinik ilisimasalittut imminnut taasut imaluunniit taamatut isumaqartitsilersut pinerluttulerinermi inatsimmi malittarisassat malillugit akiligassinneqarsinnaapput, tak. § 2. imm. 1 aamma § 3, imm. 1 

  § 17.  Tarnip pissusiinik ilisimasalik sulinermini annertuumik sumiginnaasimappat sumiginnaasaqattaarsimappalluunniit imaluunniit mianersuaalliorsimappat, pinerluttulerinermi inatsimmi malittarisassat malillugit akiliisitsinikkut pineqaatissinneqarsinnaavoq, tak. § 4, imm. 1 aamma 2, § 5, imm. 1, 3 aamma 4, § 6 imm. 1, aamma § 8.
  Imm. 2.  Nalunaarut manna naapertorlugu akiliisitsinikkut pineqaatissiissutit Nunatta Karsianut nakkartinneqassapput. 

Kapitali 8
Atortuulersitsinermi aamma ikaarsaariarnermi aalajangersakkat 

  § 18.  Nalunaarut 31. januar 2025 atuutilissaaq, taamaattoq imm. 2 aamma 3 takukkit.
  Imm. 2.  Nalunaarummi matumani §§ 5-7 ulloq 31. maj 2025 atuutilissapput. 
  Imm. 3.  Tarnip pissusiinik ilisimasallit § 8 naapertorlugu nalunaarsuiffinnik minnerpaamik ukiuni tallimani toqqorsimatitsinissamik pisussaaffeqarnerat nalunaarsuiffinnut ulloq 31. maj 2025 pigineqartunut aamma ullup pineqartup qaangiunnerani nalunaarsuiffittut atuutsinneqalersunut atuuppoq.



Namminersorlutik Oqartussat, ulloq xx. xxx 2024



Agathe Fontain 
Peqqissutsimut Naalakkersuisoq

